
 সকল প্ৰাণীক দেখিবাক আত্মসম,

 উপায় মধ্যত ইটো আতি মুখ্যতম।

 এতেকে উদ্ধৱ তুমি তেজা বেদ পন্থ,

 যিবা জানা-শুনামানে এৰা আন গ্ৰন্থ।

 এক মাত্ৰ মোতে তুমি লৈয়োক শৰণ,

 নকৰিবা ভয় হেৰা কৰিবো ৰক্ষণ।

২৫। মূল ঘোষাঃ-






 নাকান্দা নাকান্দা তুমি, ঐ উদ্ধৱ গকুলক যোৱা।

 ব্ৰজৰ গোপীয়ে কান্দে ঐ উদ্ধৱ ভক্তিজ্ঞান দিয়া॥

 বিদুৰক দিবে জ্ঞান ঐ উদ্ধৱ মৈত্ৰেয় মহা মুনি।

 লুপ্ত হৈব ভক্তি পন্থ ঐ উদ্ধৱ গলে তুমি আমি॥







পদঃ-






 নিগদতি শুক মুনি ঐ শুনা নৃপবৰ,

 ভকতৰ সন্তাপ ঐ দেখি পিতাম্বৰ।

 ভৈলন্ত আকুল কৃষ্ণ ঐ জগত জনক,

 কমল লোচন ভৰি ঐ বহৱৈ পলাতক।

 পীত বস্ত্ৰে মুচি মুখ ঐ পেহলাইলা নিশ্বাস,

 স্নেহে উদ্ধৱক ধৰি ঐ বুলিলা আশ্বাস।

 এৰি চিন্তা চিত্ত থিৰ ঐ কৰা মহাশয়,

 তযুদুখ দেখি মোৰ ঐ নসহে হৃদয়।

 এবেসে জানিলা তুমি ঐ আমাৰ আশয়,

